
MAPHUNZIRO OYAMBA A BAIBULO

PHUNZIRO LACHISANU NDI CHIWIRI

PEMPHERO
CHIFUKWA CHIYANI TIPHUZIRE ZA KUPEMPHERA?

Ahebri 4:16 limati, “Potero tilimbike mtima poyandikira mpando wachifumu wachisomo, kuti tilandire chifundo ndi kupeza chisomo cha kutithandiza nthawi yakusowa.”  Tinganenetu kuti pemphero ndi chimodzi cha zinthu zofunikira kwambiri m’moyo wa Mkristu.  Ngati wopulumutsidwa amasowa moyo wabwino wa pemphero ndi kuti adzasowa mphamvu yoti sangakule ndi kutumikira Mulungu moyenera.  Baibulo limati tiyenera kupemphera kosaleka.  Yesu anapanga ichi chomveka pamene ananena mu Luka 18:1, “ayenera iwo kupemphera nthawi zonse, osafoka mtima.”  Baibulo limapanganso chomveka kuti tiyenera kupemphera kuli konse chifukwa mu 1 Timoteo 2:8, Baibulo limati, “Chifukwa chake ndifuna kuti amunawo apemphere pamalo ponse…” Munthu atabadwa mwatsopano, angakhale ndi chiyanjano ndi Atate wake wakumwamba, koma amafunika kupemphera mokhulupirika.  Mu phunziro lino, tiona kuchokera ku Baibulo m’mene tiyenera kupempherera ndiponso tiona zipangano zimene Mulungu anatipatsa za kupemphera.

PALI DONGOSOLO LA PEMPHERO?
Ndikadafuna kukuuza kuti pali dongosolo la pemphero limene ungagwiritse ntchito kuti mapemphero ako onse ayankhidwe, koma choonadi si chotero.  Mulungu anatipatsa mavesi ndi zitsanzo zambiri m’Baibulo zimene zimatiphunzitsa za pemphero.  Kuchokera ku mavesi amenewo, tingaphunzire m’mene tingakhalire ndi moyo wophindulitsa wa pemephero.  Ngakhale palibe mau apadera amene tingabwereze kuti mapemphero athu ayankhidwe, pali zinthu zinai zofunikira zikhale m’moyo wathu wa pemphero.  Zinaizo ndizo kupembedza, kubvomereza, kuyamika, kupempha.

KUPEMBEDZA

Ngati ukupembedza wina ndi kutanthauza kuti ukupereka ulemu waukuru wa kwa iye.  Tikamapemphera tiyenera kukumbukira tikuyandikira Mfumu ya Mafumu, Mbuye wa Ambuye, Mulungu Wamphamvu, Mulungu Wamkulu, INE NDINE, Atate Wosatha, Kalonga wa Mtendere, ndi Mpulumutsi wathu Ambuye Yesu Kristu.  Choncho, tisayandikire mpando wachifumu wa chisomo popanda ulemu, koma tilingalire ukulu wake ndipo tipereke ulemelelo wa kwa Iye ndi milomo yathu.  Kupanga choncho ndi kupembedza m’malembo.  Pamene wina akupembedza Mulungu, sakuyamika Iye chifukwa cha zimene ankazichitira iye, koma akuzindikira m’mene Mulungu alili chikhalire!  Zimene Mulungu amakuchitira iwe zingasinthike, koma maonekedwe a Mulungu amakhala omwewo nthawi zonse.  Mulungu amakhala yemweyo pamene zinthu zosiyana zimachitika m’moyo wako; choncho ndi chotheka choti ungapembedze pa mapazi ake nthawi zonse!

Baibulo limati mu 1 Timoteo 6:15-16, “Limene adzalionetsa m’nyengo za Iye yekha, amene ali Mwini Mphamvu wodala ndi wayekha, ndiye Mfumu ya mafumu ndi Mbuye wa ambuye; amene Iye yekha ali nawo moyo wosatha, wakukhala m’kuunika kosakhozeka kufikako; amene munthu sanamuona, kapena sakhoza kumuona; kwa Iye kukhale ulemu ndi mphamvu yosatha.  Amen.”  Zindikiranso ulemu umene Paulo anagwilitsa ntchito mu 1 Timoeteo 1:17, “Ndipo kwa Mfumu yosatha, yosabvunda, yosaoneka, Mulungu wa yekha, ukhale ulemu ndi ulemelero, kufikira nthawi za nthawi.  Amen.”  Baibulo limati Yesu Kristu amakhala m’kuunika kumene munthu sangayandikire, komabe mu nthawi yomweyo...Mulungu amatiuza kuti tiyenera “…kuyandikira mpando wachifumu wa chisomo…” mu Ahebri 4:16.  Chifukwa ndife obadwa mwatsopano, tili ndi mwai wabwino kwambiri woti tingatenge nthawi ya ku mpando wachifumu wa Yesu Kristu.  Uwu ndi mwai umene tisanyoze.  Ndigwilitse ntchito chitsanzo chomveka choti umvetsetse mwai wabwino wathu wa pemphero.  Ukachezana ndi mnzako, umalankhula momasuka.  Koma, ngati mfumu ya dziko lina lake ikadakuitana iwe kuti ubwere ku nyumba kwake kuti uchezane naye, ndi kuti udzagwilitsa ntchito mau a ulemu..  Tikamapemphera, ndi choona kuti tikulankhula ndi Bwenzi Lathu, Yesu Kristu.  Komabe, mu nthawi yomweyo, ndiye Mfumu ya Ulemelero, ndipo tiyenera kupereka kwa Iye ulemu umene dzina lake liyenera.  (Masalmo 96:8)
Pamene Yesu anaphunzitsa ophunzira ake kupemphera, chinthu choyamba anatchula chinali chipembedzo.  Labadira mavesi opezeka mu Mateyu 6:9-13.  Apo, Yesu sakuphunzitsa ophunzira ake kubwereza mapemphero (Mateyu 6:7), koma akuphunzitsa iwo zolinga zimene ayenera kupempherera.  Chinthu choyamba chimene Yesu anawauza chinali kupembedza Atate awo.  Ananena, “Chifukwa cace pempherani inu chomwechi: Atate wathu wa kumwamba, Dzina lanu liyeretsedwe.”  Chinthu choyamba ophunzira anayenera kuchita chinali kutchula ukulu ndi ulemu wa Mulungu.  Kodi Mulungu amadziwa kuti dzina lake ndi loyera?  Inde, palibe chikaiko!  Koma, ndi pofunikira kwa ife kuti tikumbutsidwe za ulemerero wa Mulungu kawiri kawiri.  Potero, ndi chinthu chabwino kwambiri kwa ife kuyamba mapemphero athu polingalira za ukulu wa Mulungu ndi kupereka matamando a kwa Atate wathu ndi pakamwa pathu.  

KUBVOMEREZA

Ngati udzayamba mapemphero ako ndi kupembedza, ndi kuti kubvomereza kutsatira ndithu.  Ngati udzatenga nthawi yakulingalira za chiyero cha Mulungu, sudzatenga nthawi yaitali kuzindikira kuti suli wofanana ndi Mulungu.  Ngati uli pafupi ndi kuunika (1 Yohane 1:5), ndi kuti ungathe kuzindikira ubve wa moyo wako.  Chimenecho ndi chifukwa chake Yohane ananena mu 1 Yohane 1:7, “Koma ngati tiyenda m’kuunika, monga Iye ali m’kuunika, tiyanjana wina ndi mnzake, ndipo mwazi wa Yesu Mwana wake utisambitsa kutichotsera uchimo wonse.”  Yohane amadziwa kuti ngati ukuyenda m’kuunika, uona mdima umene uli m’moyo mwako ndipo chidzapangitsa iwe kuulula machimo ako.  Tsono, mu ndime 9 Yohane anati, “Ngati tibvomereza machimo athu, ali wokhulupirika ndi wolungama Iye, kuti atikhululukire machimo athu, ndi kutisambitsa kutichotsera chosalungama chili chonse.”  

Nkhani yabwino za kubvomereza imapezeka mu Masalmo 51.  Mutu wonsewo ndi kubvomereza kumene kunapangidwa ndi Davide.  Davide anachima ndithu, ndipo m’mutuwo analapa, nafunsa Mulungu kumkhululukira iye.  Davide anazindikira kuti panalibe nsembe zimene zingaperekedwe ku kachisi kuti akhululukiridwe machimo ake, tsono ananena mu Masalmo 51:16-17, “Pakuti simukondwera ndi nsembe, mwenzi nditapereka; Nsembe yopsereza simuikonda.  Nsembe za Mulungu ndizo mzimu wosweka; Inu, Mulungu, simudzaupeputsa mtima wosweka ndi wolapa.”  Liu lofunika ndi wosweka.  Liulo limatanthauza kuti ukumva chisoni chifukwa cha machimo ako.  Ndiponso, m’mavesi awa, Mulungu amatiuza kuti sadzanyalanyaza munthu amene akudzichepetsa yekha pakunena, “Pepani, ndalakwa ndithu.”  Makhalidwe awawa ndi ofunikira kwambiri kuti tikhale ndi moyo woyenera wa pemphero.

Ngati udzaphunzira Baibulo lako moyenera, udzazindikira kuti anthu abwino onse m’Baibulo anali anthu a kulapa.  Anali anthu amene anali ndi mtima wosweka ndi odzichepetsa.  Chifukwa chake anthu amenewo anakhoza kugwilitsidwa ntchito ndi Mulungu.  Pa iwe wekha, phunzira mavesi awa ndi kuona zitsanzo zimene anthu amenewo anatipatsa.  Zina za zitsanzozi ndi Davide (Masalmo 51), Petro (Luka 5:5-11), Yesaya (Yesaya 6:5-8),  Yobu (Yobu 42:5-6), Danieli (Danieli 9:3-19).  Akristu onse amafunika kutenga nthawi yakudziyesa okha m’mtima mwawo ndi kubvomereza machimo awo a kwa Mulungu.  Pakubvomereza mokhulupirika, udzakhala wodzichepetsa ndipo ungayanjane bwino bwino ndi Mulungu.  

KUYAMIKA

Mtumwi Paulo anatiuza mu 1 Atesalonika 5:18, “M’zonse yamikani: pakuti ichi ndi chifuniro cha Mulungu cha kwa inu, mwa Kristu Yesu.”  Ndiponso mu Afilipi Paulo anafotokoza momveka ndithu za chiyamiko.  Anati mu Afilipi 4:6, “Musadere nkhawa konse; komatu m’zonse ndi pemphero, ndi pembedzero, pamodzi ndi chiyamiko, zopempha zanu zidziwike kwa Mulungu.”  Wanzeru wina wake ananena kuti, “Munthu wopanda chiyamiko sali wokwanira kukhala munthu.”  Muli choonadi chambiri m’mau amenewo.  

Chiyamiko ndi chofunikira chifukwa cha zinthu ziwiri.  Momveka chiyamiko chimalemekeza Yehova popeza akulandira matamando.  Ndiponso, chimakuthandiza kwambiri chifukwa chingakumbutse kuti Mulungu analikuchitira iwe chabiwo kwambiri.  Mu Masalmo 103:2, Davide anati, “Lemekeza Yehova, moyo wanga, ndi kusaiwala zokoma zace zonse atichitirazi.”  Mu nkhani yomweyo, Davide analemba zokoma zina za Mulungu.  Anatchula chikhululukiro, umoyo wabwino, mayendedwe oomboledwa, chifundo, chakudya chokwanira, ndi mphamvu.  Izi ndi zinthu zimene tiyenera kuperekera chiyamiko kwa Mulungu tsiku ndi tsiku.  Wina ananena kale kuti, “...tsiku loipa lako ngati wopulumutsidwa limaposa zedi tsiku lako labwino kwambiri usanapulumutsidwe.”  Choonadi ndithudi!!!  Ngati unabadwa mwatsopano, uli ndi zifukwa zambiri zakutenga nthawi yakuuza Mpulumutsi wako kuti umathokoza ndi kuyamika chifukwa cha zinthu zimene amakuchitira iwe.  

KUPEMPHA

Ungazindikire mu Afilipi 4:6 (yolembedwa pamwamba) kuti tiyenera kuuza Mulungu za zopempha zathu.  Ukalingalira za maonekedwe onse a Mulungu, ndi chodabwitsa choti Mulungu yemweyo amafunabe kutithangatira ife oipa!  Petro akuti, “Ndi kutaya pa Iye nkhawa yanu yonse, pakuti Iye asamalira inu.” (1 Petro 5:7)
Mu mbali ili yonse ya moyo wako, uyenera kukhala ndi muyeso wabwino.  Uwu umakhudzanso moyo wako wa pemphero.  Sukulakwa ngati umabweretsa zopempha zako zonse za kwa Mulungu.  Koma, ngati umangopempha-pempha nthawi ili yonse umapemphera popanda kupembedwa, kubvomereza, kapena kuyamika...ndi kutanthauza kuti uli ndi muyeso wonyenga, ndipo Baibulo limati uwo ndi wonyansa kwa Mulungu. (Miyambo 11:1) Chifukwa timakhalabe ndi chibadwidwe cha uchimo m’matupi athu, nthawi zambiri timangokhala aumbombo.  Timangosirira zinthu zimene thupi limafuna.  Ngati Mkristu, uyenera kudzikumbutsa wekha nthawi zonse kukonda Wopereka koposa zoperekedwa!  Tisalakwire Mulungu monga ngati ndiye kapolo wake pakulamulira Iye kutichitira ife zonse zimene timazifuna!  Poyamba tipembedze, kenaka tibvomereze, ndipo tiyamike, pamapeto...utasamalira zimenezo, ungapemphe Mulungu ndi chikumbu mtima chomveka.

Tingakondwere chifukwa timadziwa kuti tingataye nkhawa zathu zonse pa Ambuye.  Mkristu ali yense ayenera kuphunzira kukhulupirira Mulungu pa zinthu zimene akufunika.  Ndithu, tili ndi malonjezo ambiri m’malembo amene amanena Mulungu angayankhe mapemphero athu.  Petro anati mu 2 Petro 1:4, limene limati, “Mwa izi adatipatsa malonjezano a mtengo wace ndi akuru ndithu; kuti mwa izi mukakhale oyanjana nawo umulungu wace, mutapulumuka ku chibvundi chiri pa dziko lapansi m’chilakolako.”  Wopulumutsidwa ali yense ayenera kuphunzira momwe angasiyire nkhawa zake zonse pa mapazi a Yesu Kristu.  Udzakhala ndi chimwemwe chachikuru m’moyo wako ukaona Mulungu kuyankha mapemphero ako.  Ngati udzafuna kuona zinthuzi, ukufunika kuika zopempha zako m’manja mwa Mulungu ndi kudikirira Iye kusamala zinthuzo monga mwa chifuniro chake.  Kumbukira Baibulo limati mu Miyambo 3:5-6, “Khulupirira Yehova ndi mtima wako wonse, osachirikizika pa luntha lako; Umlemekeze m’njira zako zonse, ndipo Iye adzaongola mayendedwe ako.”
ZOLETSA MU PEMPHERO

Ndi zoona, ungapereke pempho lili lonse la kwa Ambuye, koma si kutanthauza kuti udzalandira zonsezo zimene ukufuna.  Nthawi zambiri okhulupirira atsopano amafunsa, “Chifukwa chiyani Mulungu sakuyankha mapemphero anga?”  Pakuyankha, tinganene zosiyana zambiri.  Pali zinthu zimene zikhoza kuletsa mapemphero ako.  Zoletsa mu pemphero ndi: tchimo m’moyo wako, kusakhulupirira, kusapitiliza, kusasunga malamulo, umbombo, mkwiyo, ndi chifuniro cha Mulungu.  Tiphunzire chili chonse cha izi ndi mau ochepa.  

TCHIMO M’MOYO WAKO

Ngati sukuganiza kuti mapemphero ako akumveka ndi Mulungu, uyenera kuyesa mtima wako poyamba.  Mwina uli ndi tchimo limodzi kapena machimo ena amene akuletsa mapemphero ako.  Davide anati mu Masalmo 66:18, “Ndikadasekera zopanda pace m’mtima mwanga, Ambuye sakadamvera.” Kusekera choipa m’mtima mwako kutanthauza kuti ukudziwa muli chinthu china choipa m’mtima mwako, koma sufuna kusintha chili chonse.  Ngati ichi ndi chochitika chako, ukufunika kuwerenganso mafotokozedwe a kubvomereza ndipo ulape!  

KUSAKHULUPIRIRA

Yesu anati mu Marko 11:24, “Chifukwa chace ndinena ndi inu, Zinthu zili zonse mukazipemphera ndi kuzipempha, khulupirirani kuti mwazilandira, ndipo mudzakhala nazo.”  Pa nthawi ino ndikufuna kunenanso kuti chili chofunikira kwambiri kuti uphunzire momwe ungakhulupirire Mulungu mu zochitika zili zonse.  Ngati sumakhulupirira kuti Mulungu akhoza kuchita zimene ananena adzachita, ndi kuti sungayembekezere kuona mapemphero ako kuyankhidwa.  Kale kale, munthu anabwera kwa Yesu namfunsa kuchiritsa mwana wake.  Yesu anamuuza, “Ngati mukhoza!  Zinthu zonse zitheka ndi iye wakukhulupirira.”  Munthu ameneyo anayankha, “Ambuye, ndikhulupirira; thandizani kusakhulupirira kwanga.” (Marko 9:23-24)  Nthawi zambiri timadzipeza tokha m’malo omwemo ngati munthu ameneyo.  Iwe ndi ine ngati Akristu timakhulupirira kuti Mulungu akhoza kuchita chili chonse!  Koma, funso lathu ndi loti, “Kodi  adzachita zimene tikufunsa?”

Pali zinthu zimene Mulungu analonjeza ndipo uyenera kukhulupirira Mulungu kuti akwaniritse ndithu malonjezo ake onse.  Mwachitsanzo, mu Yakobo 1:5,  Baibulo limati, “Koma wina wa inu ikamsowa nzeru, apemphe kwa Mulungu, amene apatsa kwa onse modzala manja, niwosatonza; ndipo adzampatsa iye.”  Ili ndi lonjezo lochokera kwa Mulungu.  Choncho, uyenera kukhulupirira Mulungu ndi mtima wako wonse woti adzakupatsa nzeru imene udzafunika pamene umafunsa.  Yakobo anapitiliza kunena mu ndime 6-7, “Koma apemphe ndi chikhulupiriro, wosakayika konse; pakuti wokayiko afanana ndi pfunde la nyanja lotengeka ndi mphepo ndi kuwinduka nayo.  Pakuti asayese munthu uyu kuti adzalandira kanthu kwa Ambuye.”  Tsono ukakhala ndi lonjezo lomveka lochokera ku mau a Mulungu, kusakhulupirira kwako kungaletse mapemphero ako.  Kumbukira kuti pali zinthu zimene Mulungu sanatilonjeze.  Ngati ukufunsa popanda kukayika kuti Mulungu akupatse K1,000,000...kapena sudzalandira!!!  Chifukwa chiyani?  Chifukwa Mulungu sanalonjeze kupereka K1,000,000 kwa ali yense.  Koma ngati lonjezo lilipo, khulupirira ndithu!

KUSAPITILIZA

Mu Luka 18:1-8 (werenga m’Baibulo), Yesu anatipatsa fanizo la mkazi wamasiye amene anapita mopitiliza kwa woweruza wosalungama.  Ndipo chifukwa cha kupitiliza kwa mkazi ameneyo, pomaliza pempho lake linakwaniritsidwa.  Fanizo lino linagwilitsidwa ntchito kusonyeza kuti tisayandikire mpando wachifumu kamodzi kapena kawiri, koma tiyenera kupitako kawirikawiri.  Ungaone choonadi chomwecho m’nkhani yopezeka mu Luka 11:5-9.  Ngati pemphero lako silikuyankhidwa, mwina ukufunika kupitiliza kupemphera za chinthucho ndi kudikirira Mulungu kusamalira zinthu m’nthawi yake.

KUSASUNGA MALAMULO

Baibulo limati mu 1 Yohane 3:22, “Ndipo chimene chili conse tipempha, tilandira kwa Iye, chifukwa tisunga malamulo ake, ndipo tichita zomkondweretsa pamaso pake.”  Ngati Mkristu akukwaniritsa malamulo a Mulungu (osati khumi aja okha, komanso onse opezeka mu Chipangano Chatsopano), ndi kuti angayandikire mpando wachifundo wa chisomo ndi kolimbika mtima.  Ngati Mkristu analikunyalanyaza mau a Mulungu, ndipo Mulungunso adzanyalanyaza mau ake pamene akupemphera.

UMBOMBO

Yakobo anafotokoza chimodzi cha zoletsa mu pemphero mu Yakobo 4:3.  Ndimeyo imati, “Mupempha, ndipo simulandira, popeza mupempha koipa, kuti mukachimwaze pochita zikhumbitso zanu.”  Nthawi zina timapemphera za zinthu zimene sitimafunika.  Atate wathu wakumwamba, popeza ndiye Atate wabwino kwambiri, adzatipatsa ife zophindulitsa.  Ngakhale ndi ana athu, sitimawapatsa chili chonse amafunsa.  Timawapatsa zofunikira.  Koma kumbukiranso kuti nthawi zina timapereka zinthu zapadera kwa ana athu.  Chinthu chomwecho ndi choona pakati pa Atate Mulungu ndi ana ake!  Cholinga chathu pa dzikoli lapansi ndi kukondweretsa Yesu Kristu osati ife tokha. (Chivumbulutso 4:11)  Tidzikumbukira kuti mapemphero athu ayenera kulemekeza Yesu Kristu (Yohane 14:13) osati kukwaniritsa zilakolako zathu.

MKWIYO

Malembo amati mu Akolose 3:19, “Amuna inu, kondani akazi anu, ndipo musawawire mtima iwo.”  Ndiponso mu 1 Petro 3:7, “Momwemonso amuna inu, khalani nawo monga mwa chidziwitso, ndi kuchitira mkazi ulemu, monga chotengera chochepa mphamvu, monganso wolowa nyumba pamodzi wa chisomo cha moyo, kuti mapemphero anu sangaletsedwe.”  Mwamuna akalephera kuyanjana bwino bwino ndi mkazi wake, adziletsa yekha, komanso angalepheretse moyo wa pemphero wa mkazi wake.  Mkwiyo udzakuletsa iwe pamene ufuna kupemphera Atate wako m’tseri (Mateyu 6:6).  Aefeso 4:26-32 limafotokoza kuti dzuwa lisalowe muli chikwiyire, chifukwa mdierekezi angasokoneze iweyo m’menemo. (onanso Ahebri 12:15)  Malangizo a ndimeyo ndi kuchotsa muzu uli wonse wa kuwawa mtima.  

Chitsanzo cha choletsa chino mu pemphero chingapezeke mu Mateyu 5:23-24.  Yesu anapereka malamulo ena a ufumu wake ndipo anati, “Chifukwa chake ngati ulikupereka mtulo wako pa guwa la nsembe, ndipo pomwepo ukakumbukira kuti mbale wako ali ndi kanthu pa iwe, usiye pomwepo mtulo wako kuguwako, nuchoke, nuyambe kuyanjana ndi mbale wako, ndipo pamenepo idza nupereke mtulo wako.”  Momveka ndife Akristu a Chipangano Chatsopano. Sitimapereka nsembe monga Ayuda a Chipangano Chakale, koma pali phunziro lofunikira limene tingaliphunzire.  Usanayandikire Mulungu, ukufunika kukhala ndi chiyanjano chabwino ndi anthu ena.  Tsono, ngati mapemphero ako akuoneka akuletsedwa, ndi chotheka choti uyenera kupita kwa mbale wako (kaya mwamuna, mkazi, mnzako...ali yense) ndipo ukonze chochitika chimenecho.  Kenaka, ungapemphere za zinthu zomwezo ndipo mwina udzaona Mulungu kuyankha mapemphero ako. 

CHIFUNIRO CHA MULUNGU

Pomaliza, ukamapemphera, uyenera kuganiza kuti mwina chifuniro chako ndi chifuniro cha Mulungu zili zosiyana.  Baibulo limati mu 1 Yohane 5:14, “Ndipo uku ndi kulimbika mtima kumene tili nako kwa Iye, kuti ngati tipempha kanthu monga mwa chifuniro chake, atimvera.”  Apapa, Mkristu akhale wokhoza kunena, “Sindikhoza kudzitsogolera ndekha.  Mulungu amadziwa koposa ine m’mene moyo wanga utsogoleredwere.”  Ndimakhulupirira kuti limodzi la mapemphero abwino kwambiri m’Baibulo limapezeka mu Luka 22:42.  M’ndimeyo, Yesu Kristu anapemphera, “…koma si kufuna kwanga ai, komatu kwanu kuchitike.”  Mkristu ali yense ayenera kupemphera pempherolo tsiku lili lonse ndi kulitsimikiza ku mtima wake.  Ngati unalikupemphera za chinthu china kufikira nthawi yaitali ndipo sukuona kanthu kuchitika, ufunse Mulungu kuonetsa iwe chinthu cheni cheni chimene amafuna m’malo mwa chimene umafuna.  Chifuniro chake ndi chabwino nthawi zonse.  Tenga langizo la mtumwi Paulo ndipo, “…musakhale opusa, koma dziwitsani chifuniro cha Ambuye ndi chiyani.” (Aefeso 5:17)
TILI NDI MTHANDIZI!

Wangoona kuchokera ku Baibulo kuti pali zinthu zina zimene zingaletse mapemphero ako.  Komabe, tingatonthozedwe pakukumbukira kuti tili ndi Mthandizi pamene timapemphera.  Baibulo limati mu Aroma 8:26, “Ndipo momwemonso Mzimu athandiza kufoka kwathu; pakuti chimene tizipempha monga chiyenera, sitidziwa; koma Mzimu mwini atipempherera ndi zobuula zosatheka kuneneka.”  Ndiponso, tili ndi Mthandizi wina mu ndime 34, “…Kristu Yesu ndiye amene adauka kwa akufa, amene akhalanso pa dzanja lamanja la Mulungu, amenenso atipempherera ife.”  Ngati Akristu, timadziwa kuti ngakhale nthawi zina mapemphero athu amaletsedwa, chifuniro cha Mulungu chingachitidwebe m’miyoyo yathu chifukwa tili ndi Mzimu Woyera ndi Ambuye Yesu Kristu mwini amatipempherera.  Chimenechi ndi chifukwa chake timayandikira Mulungu m’dzina la Yesu Kristu. (ona Yohane 14:13, 16:24)  Mapemphero athu samayankhidwa chifukwa ndife oyenera kapena ofunikira, iai.  Koma, mapemphero athu angayankhidwe chifukwa Yesu Kristu analowa m’mwamba kuti aonekere pamaso pa Mulungu chifukwa cha ife. (Ahebri 9:24)  Chimene chimatipatsa ulamuliro wakuyandikira mpando wachifumu wa chisomo ndicho dzina la Yesu Kristu.  

Ndifuna kubwereza pang’ono apa.  Ndatchula m’phunziro la kuchitira umboni kuti njira yabwino kwambiri yakuphunzira m’mene ungachitire umboni ndi kuyesetsa ndi kuphunzitsidwa ndi mphunzitsi.  Pemphero ndi chimodzimodzi.  Osachita mantha kutenga nthawi ya kupemphera ndi anthu amene anapulumutsidwa iweyo usanapulumutsidwe.  Ngati wopulumutsidwa “wokhwima” analikuyenda ndi Ambuye nthawi yaitali, ndi kutanthauza kuti sadzavutika pamene Mkristu wang’ono afuna kumperekeza iye mu nthawi ya mapemphero.  Kuphunzira m’mene ungapempherere kumatenga nthawi ndithu.  Phunzira m’mene ungapitirire mphindi pakupemphera.  Phunzira m’mene ungapempherere maona ena!  Mwina, ukuganiza, “Koma, sindikudziwa zimene ndinganene ngati ndikadapemphera maora ena.”  Ngati sudzadziwa zimene unganene, yangokhala chete pamaso pa Mulungu ndipo komweko ungamve mau a Mzimu wa Mulungu.  Thupi lako lidzakaniza.  Mdierekezi adzayesa kusokoneza nthawi imeneyo.  Koma peza ndi kupanga nthawi yakutenga nthawi ndi Mpulumutsi wako tsiku lili lonse.

